
	క.	
భగవత్పదయుగభక్తియు, సుగుణంబులు విడిచి నీకు సురసైన్యముతోఁ

దగునే కయ్యము సేయఁగ, నగవే లోకంబు లసురనాయక నిన్నున్.

	గీ.	
కప్పయెలుఁగుపాముగతి మేఁకవన్నియ, పులి విధాన నీవు పొంచి యుండి

సురల భూమిసురులఁ జుఱవుచ్చుటకు నిది, వేళ యయ్యెఁ గాదె వినయదూర.

	సీ.	
పుల్లకండపుఁగొండ పొడిసేసి చల్లిన నుప్పు మానునె లవణోదవేల

ప్రోది నావులపాలు పోసి పెంచిన నైనఁ దొలఁగునే పాముకోఱల విషంబు

నిండఁ బాదునఁ దేనె నించి పెంచినయేని వెడచేఁదు మానునే వేఁపమ్రాను

కప్పురం బెరువుగా గుప్పళంచిననాఁడు నుల్లిదుర్గంధంబు నోసరిలునె

తఱచు మెఱుఁగిడ్డ నిత్త డిత్తడియె కాక , హాటకాభరణాకార మందునోటు

చదువు లేరాళముగఁ జాలఁ జదువుచున్నఁ, దొలుతవేల్పులఁ బాయునే దుర్గుణంబు.

	చ.	
జనకుఁడు కోప మెత్తి నినుఁ జంపఁ గడంగి నిశాటవీరులం

బనిచిన వారు తీవ్రతరబాధల నొంప దృఢానుకంప న

వ్వననిధిశాయి గాచె దగవా పగవాఁడవె పోలె నాజనా

ర్దనుదెస నీసడించెదవు దానవనాయక నీకు నాయమే.

	ఉ.	
అక్షతదానవైభవవిహారుల కేనియు ధర్మసంహితా

ధ్యక్షులకైన నాత్మవిదు లైనమహాత్ముల కైన నెందుఁ బ్ర

త్యక్షముగాని విష్ణుఁడు ప్రియంబున బాలుఁడ వంచు నిన్ను సం

రక్షితుఁ జేసెఁ గాక యసురస్థితి సైఁచునె దానవారికిన్.

	శా.	
ఆకంజాక్షకళావిశేష మతిరమ్యం బై భవన్మూర్తియం

దేకాలంబు వసించి యున్నకతనన్ హేమాసురప్రేషితా

నేకాభీలనిశాటహేతివితతున్ హేలాసరోజాతప

త్రాకారంబులఁ గప్పెఁ గాదె మును ని న్నాహా వివేకింపవే.

	చ.	
హరిపదభక్తియుక్తి విడనాడి నిశాచరబోధయూథముం

బిరిగొని రాజ్యగర్వమున మీఁదటికార్యము నెన్నలేక యీ

బరువలఁ గూడి సత్యమును బాడియుఁ దప్పి చరించునీకు మా

కరివరదుండు తోడగునె కల్గునె భద్రము లెందుఁ బోయినన్.

	చ.	
పెనగొని నీవు నే ననఁగ భేద మొకింతయు లేక ప్రాణముం

ధనువును బోలె నున్నయెడ ధర్మపథస్థితిఁ దప్పఁ ద్రొక్కి నీ

ననిమిషలోకకాంక్ష మది నందితివేనియు నేల కల్గుఁ గో

రినకొలఁదిన్ ఫలించునె యరీణరమాతరుణీవిలాసముల్.

		 ఈ పేజీలో చివరి మార్పు 16 ఏప్రిల్ 2021న 21:22కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

